
 
 

 

 

Samráðsgátt 

 

Reykjavík, 27. febrúar 2026 

 

Efni: Umsögn um frumvarp til laga um breytingu á lögum um hlutafélög og lögum um einkahlutafélög 

(SRD II) 

Nasdaq verðbréfamiðstöð (Nasdaq) þakkar fyrir tækifærið til að koma á framfæri athugasemdum við 

áform um innleiðingu á tilskipun Evrópuþingsins og ráðsins (ESB) 2017/828, um breytingu á tilskipun  (ESB) 

2007/36/EB að því er varðar hvatningu til þátttöku hluthafa til lengri tíma (nefnd SRD II). 

Nasdaq tekur vel í fyrirhugaða innleiðingu SRD II og styður tímalínu fyrir framkvæmd laganna þann 1. júlí 

2026.  

Nasdaq telur að ávinningur sem fylgir SRD II sé mikill, sérstaklega hvað varðar hraðari og öruggari 

upplýsingamiðlun til hluthafa, auðveldari þátttöku á hluthafafundum og síðast en ekki síst tryggir SRD II 

útgefendum skráðra hlutabréfa betra aðgengi að upplýsingum um hluthafa. Þetta er ekki síst mikilvægt 

þegar um er að ræða upplýsingar um þátttöku erlendra hluthafa sem gjarnan varðveita verðbréf á 

safnreikningum fjármálafyrirtækja og koma þannig ekki undir eigin nafni í hlutaskrá félaganna.  

Krafa frumvarpsins um að milliliðir auðveldi hluthöfum í skráðum félögum að neyta réttinda sinna, svo 

sem til að taka þátt í og greiða atkvæði á hluthafafundum hefur jafnframt mikilvæga þýðingu, m.a. fyrir 

hluthafa í þeim fyrirtækjum sem eru tvískráð hér á landi og á erlendum mörkuðum.  

Nasdaq vill jafnframt vekja athygli á reglugerð um safnskráningu og varðveislu fjármálagerninga á 

safnreikningi nr. 706/2008 en reglugerðin er sett með stoð í lögum 8. tölul. 1. mgr. 26. gr. laga nr. 108/2007 

um verðbréfaviðskipti. Ákvæði verðbréfaviðskiptalaganna sem þarna er vísað til hefur verið fellt á brott 

en sambærilega heimild fyrir ráðherra til að setja reglugerð um safnskráningu er að finna í 3. mgr. 42. gr. 

laga um markaði fyrir fjármálagerninga nr. 115/2021 og því er það mat Nasdaq að reglugerðin sé enn í 

gildi. Verulegt ósamræmi er á milli reglugerðarinnar og þeirra réttinda sem SRD II er ætlað að tryggja. 

Samkvæmt 11. gr. reglugerðarinnar fylgir ekki atkvæðisréttur á hluthafafundum þeim fjármálagerningum 

sem geymdir eru á á safnreikningi. Af því skapast talsvert óhagræði og setur sérstaklega takmarkanir á 

þátttöku erlendra fjárfesta. Nasdaq telur að endurskoða þurfi ýmis ákvæði reglugerðarinnar, ekki síst hvað 

atkvæðisrétt varðar til að tryggja fullt samræmi við SRD II, þannig að tilgangur tilskipunarinnar nái fyllilega 

fram að ganga á Íslandi.  

Nasdaq verðbréfamiðstöð er viljug til frekara samtals um málið sé þess óskað. 

 

Virðingarfyllst, 

Adela Lubina, lögfræðingur Nasdaq á Íslandi 


